
ANNOTATSIYA 
Mazkur maqola o‘zbek teatrshunosligi fanining yirik namoyandasi, akademik Mamajon 

Rahmonovning milliy teatr san’ati tarixi va nazariyasini o‘rganish sohasidagi ilmiy faoliyatini tahlil 
qilishga bag‘ishlangan. Maqolada Mamajon Rahmonovning o‘zbek milliy teatrining shakllanishi, 
taraqqiyoti va tarixiy bosqichlarini o‘rganishga qaratilgan ilmiy izlanishlari tahlil qilingan. Xususan, 
olimning «Hamza va o‘zbek teatri», «O‘zbek teatri tarixi», «O‘zbek teatri», shuningdek teatr 
tanqidchiligi, dramaturgiya va sahna san’atiga bag‘ishlangan maqola va monografiyalari asosida 
uning teatrshunoslik ilmi rivojiga qo‘shgan hissasi yoritilgan.  

Shuningdek, maqolada, Mamajon Rahmonovning Hamza Hakimzoda Niyoziy ijodi va uning 
o‘zbek teatri rivojidagi o‘rnini tadqiq qilishdagi xizmatlari alohida tahlil qilingan. Olim Hamza 
dramaturgiyasi va teatr faoliyatini chuqur o‘rganib, uni milliy teatrning shakllanishidagi yetakchi 
shaxs sifatida baholagan va uning teatr tanqidchiligi sohasidagi faoliyati ham tahlil qilingan. 
Mamajon Rahmonovning maqolalari va ensiklopedik tadqiqotlari orqali o‘zbek teatrining ijodiy 
jarayonlari, sahna madaniyati, aktyorlik mahorati va milliy dramaturgiya taraqqiyoti haqida muhim 
ilmiy xulosalar shakllanganligi ko‘rsatib berilgan. 

Kalit so‘zlar: teatr san’ati, san’atshunoslik, drama, poeziya, spektakl, o‘zbek adabiyoti, 
o‘zbek teatri tarixi, ijodiy meros, truppa. 

THE ROLE OF SCHOLAR MAMAJON RAHMONOVICH RAHMONOV IN THE 
DEVELOPMENT OF UZBEK THEATRICAL ART 

ABSTRACT  
This article is devoted to the analysis of the scholarly activities of the prominent Uzbek theater 

scholar and academician Mamajon Rahmonov in the field of studying the history and theory of 
national theatrical art. The paper examines the researcher’s scientific investigations focused on the 
formation, development, and historical stages of Uzbek national theater. In particular, based on his 
fundamental works Hamza and Uzbek Theater, History of Uzbek Theater, Uzbek Theater, as well as 
his articles and monographs dedicated to theater criticism, dramaturgy, and stage art, the article 
highlights his significant contribution to the development of theater studies. 

The article also provides a detailed analysis of Mamajon Rahmonov’s contribution to the study 
of the creative heritage of Hamza Hakimzoda Niyoziy and his role in the development of Uzbek 
theater. The scholar thoroughly examined Hamza’s dramaturgy and theatrical activities, recognizing 
him as one of the leading figures in the formation of the national theater. Furthermore, the study 
analyzes Rahmonov’s activities in the field of theater criticism. It demonstrates that his articles and 
encyclopedic studies played an important role in shaping scholarly conclusions regarding the creative 
processes of Uzbek theater, stage culture, acting skills, and the development of national dramaturgy. 

Keywords: theatrical art, art studies, drama, poetry, performance, Uzbek literature, history of 
Uzbek theater, creative heritage, troupe. 

РОЛЬ УЧЁНОГО МАМАЖОНА РАХМОНОВИЧА РАХМОНОВА В РАЗВИТИИ 

УЗБЕКСКОГО ТЕАТРАЛЬНОГО ИСКУССТВА 
АННОТАЦИЯ 

Данная статья посвящена анализу научной деятельности выдающегося представителя 
узбекского театроведения, академика Мамажона Рахмонова, в области изучения истории и 
теории национального театрального искусства. В статье рассматриваются научные 
исследования ученого, направленные на изучение становления, развития и исторических 
этапов узбекского национального театра. В частности, на основе его фундаментальных трудов 
«Хамза и узбекский театр», «История узбекского театра», «Узбекский театр», а также статей 
и монографий, посвящённых театральной критике, драматургии и сценическому искусству, 
раскрывается вклад Мамажона Рахмонова в развитие театроведческой науки. 

Кроме того, особое внимание уделяется анализу научных заслуг ученого в 
исследовании творчества Хамзы Хакимзаде Ниязи и его роли в развитии узбекского театра. 
Мамажон Рахмонов глубоко изучил драматургию и театральную деятельность Хамзы, 
рассматривая его как одну из ключевых фигур в становлении национального театра. Также 
анализируется деятельность ученого в области театральной критики. Показано, что благодаря 
статьям и энциклопедическим исследованиям Мамажона Рахмонова были сформулированы 
важные научные выводы о творческих процессах узбекского театра, сценической культуре, 
актёрском мастерстве и развитии национальной драматургии. 

Ключевые слова: театральное искусство, искусствоведение, драма, поэзия, спектакль, 
узбекская литература, история узбекского театра, творческое наследие, труппа. 

Kirish va mavzuning dolzarbligi. Teatrshunos olim, akademik Mamajon Rahmonovich 
Rahmonov san’atshunoslik sohasida o‘nlab kitoblar muallifi. Mazkur maqolada biz, ustozning ikki 
jildlik “Hamza va o‘zbek teatri”, “O‘zbek teatri tarixi” nomli kitoblarini o‘rganib, tahlil qildik. 

Mamajon Rahmonovich Rahmonov tomonidan yozilgan “Hamza va o‘zbek teatri” kitobi 
1959-yilda Toshkentda “O‘zbekiston adabiyoti” nashriyotida nashr etildi. “Ushbu kitobni yozishdan 
maqsad – o‘zbek xalqining buyuk shoiri, yozuvchisi va dramaturgi Hamza Hakimzoda Niyoziyning 
teatr san’ati rivojiga qo‘shgan ulkan hissasi haqida so‘z yuritish, shuningdek, u yozgan qator 
dramalarni o‘rganish, uning yozuvchi sifatidagi mahoratini ko‘rsatishdir”[1].  

Kitobda Hamza Hakimzoda Niyoziyning teatrda ishlagan yillarida qilgan ishlari, yozgan 
dramalari soni va ular asosida yaratilgan bir qator pyesalar hamda ularning badiiy estetik qimmati 
haqida so‘z boradi. Ayniqsa, o‘sha davrda sahnalashtirilgan “Maysaraning ishi”, “Boy ila xizmatchi” 
kabi betakror dramalari dunyo yuzini ko‘radi. Bu holat o‘zbek teatr san’atiga yangi o‘zgarishlar, 
janrlar, shuningdek, turli shakllarni olib keladi. Bu o‘zgarishlar o‘sha paytdagi o‘zbek teatr san’ati 
uchun katta yutuq bo‘ldi.  

Muhokama. Hamza Hakimzoda Niyoziy nafaqat teatr san’atining, balki o‘zbek adabiyotining 
ham ko‘zga ko‘ringan namoyandalaridan biridir. Uning xoh she’riy, xoh dramatik shaklda yozgan 
har bir badiiy asari har qanday adabiyot ixlosmandi e’tiboridan chetda qolmaydi. Dramaturgning 
adabiyot sohasiga qo‘shgan hissasi qancha ko‘p bo‘lsa, teatr san’ati rivojida ham uning xizmatlari 
e’tirofga loyiqdir. Shu sababli, o‘zbek teatr san’atining rivojlanishi Hamza Hakimzoda Niyoziy nomi 
bilan chambarchas bog‘liqdir. “Og‘ir zamonda davlatni ham, jamiyatni ham xursand qilish juda qiyin 
vazifa edi. Lekin bu jarayonlarni to‘g‘ri tahlil qilgan dramaturg o‘zbek teatri rivojiga katta hissa 
qo‘shdi. Shuning uchun u o‘zbek teatr san’atining shakllanishi va rivojlanishida asosiy kuch bo‘lib 
xizmat qildi” [2,10-b]. 

Mamajon Rahmonov ham uning ijodini o‘rganib, teatr bilan dramaturg nomi o‘rtasidagi 
bog‘liqlikni yoritib bera oldi. Hamza Hakimzoda Niyoziy yaratgan yangiliklar va repertuarlar o‘zbek 
teatr san’atini boyitishda ham nazariy, ham amaliy manba bo‘lib xizmat qildi va hozirgacha o‘z badiiy 
qimmatini yo‘qotmasdan davom etmoqda. Hamza Hakimzoda Niyoziy o‘z davrining fidoyisi, 
odamlar dardiga darmon, shuningdek, o‘zbek teatr san’atining peshqadami edi. Zero, totalitar tuzum 
davrida uning nomi qora harflar bilan yozilgan bo‘lsa-da, mamlakatimiz mustaqillikka erishgach, 
uning nomi oqlandi.  

Olim Mamajon Rahmonov ham dramaturgning ijodiy jihatlarini, buyuk qalam sohibi 
ekanligini, shuningdek, o‘zbek teatrining unutilmas ruhi bo‘lib qolganligini ta’kidlashni o‘rinli deb 
topdi. Ustozning teatr san’atiga oid kitoblari orasida shunday badiiy qimmatga ega bo‘lgan 
adabiyotlarning ro‘yxati uzun. Uning yozma manbalaridan biri orqali O‘rta Osiyoda qadimdan 
shakllanib, rivojlanib kelayotgan o‘zbek teatr san’atining yutuqlari, uning barcha unsurlari va 
xususiyatlari haqida to‘liq tasavvurga ega bo‘lasiz. 

Xususan, uning “O‘zbek teatri” (qadimgi davrlardan XVIII asrgacha) va “O‘zbek teatri tarixi” 
(XVIII asrdan XX asr boshlarigacha) ilmiy monografiyalari teatrshunoslik fanida alohida qimmatga 
ega. “Ushbu tadqiqotlar orqali Mamajon Rahmonov O‘zbekistonda madaniyat va san’at, xususan, 
teatr san’ati nafaqat “Oktabr inqilobi” dan keyin, balki juda qadim zamonlarda, ikki yarim ming yil 
avval ham mavjud bo‘lganligini birinchilardan bo‘lib ilmiy asoslab berdi. Shu asar rus tiliga qayta 
tarjima qilingach, 1983-yilda Hamza nomidagi O‘zbekiston Davlat mukofotiga sazovor bo‘ldi”[3]. 

Olimning “O‘zbek teatri tarixi” kitobi besh bobdan iborat bo‘lib, “O‘zbek teatrining ilk 
manbalari”, “Qadimgi O‘rta Osiyoda ellin teatri (miloddan avvalgi III-I asrlar)”, “Kushonlar davriga 
bir nazar”, “Ilk o‘rta asrlar teatri (V asrdan X asrgacha)”, “Feodalizm taraqqiyoti va o‘zbek teatrining 
mashaqqatli yo‘llari (X asrdan XVIII asrgacha)”  deb nomlangan turkumlardan iborat. Kitobda 
Qo’qon shahridagi birinchi o‘zbek teatr truppasi va uning asoschisi, buyuk dramaturg Hamza 
Hakimzoda Niyoziy faoliyati haqida hikoya qilinadi. 

“O‘zbek teatri tarixi” kitobining ikkinchi jildida XVIII asrdan keyin O‘rta Osiyoda o‘zbek 
teatrshunosligi sohasidagi voqealarning rivojlanishi haqida so‘z boradi. Bu vaqtga kelib, teatr 
san’atining qanday yaratilganligi, teatrshunoslik sohasida yangi omillarning paydo bo‘lishi, ya’ni 

turli janr va shakllarning paydo bo‘lishi va boshqa shunga o‘xshash o‘zgarishlar hamda ularning 
asoschilari haqida so‘z boradi.  

Yuqoridagi har ikki kitobning mazmun-mohiyati o‘zbek teatr san’atining rivojlanish 
bosqichlari bilan qamrab olingan. Olim Mamajon Rahmonov o‘zbek teatri tarixini ana davrlashtirish 
orqali o‘rganib, uning uzoq tarixga ega ekanligini ilmiy jihatdan ta’kidladi. Bu o‘zbek teatri sohasida 
katta qadam edi. Bu kitoblardan tashqari, uning yuzlab maqolalarida o‘zbek teatrining ijodiy faoliyati 
batafsil aks ettirilgan. 

Shuning uchun olimning “O‘zbek teatri tarixidan”, “Kushonlar davri teatr san’ati”, “Qadimgi 
o‘zbek teatri tarixidan”, “O‘zbek teatri me’mori”, “Navoiyning sahnadagi asarlari” turkum 
maqolalari milliy teatrimizning qadimiy san’at turlaridan biri ekanligini isbotlaydi. Maqolalarda har 
bir davr teatr olamiga oid sahifalar o‘rin olgan. Ushbu sahifalar haqida biz o‘rgangan keyingi 
maqolalarda batafsilroq ma’lumot beramiz. 

Mamajon Rahmonovning teatrshunoslik sohasini qamrab olgan kitoblari qanchalik 
mazmunan boy bo‘lsa, maqolalari ham shunchalik betakrordir. Teatr san’ati va teatr tanqidchiligi 
rivojiga oid qator maqolalari bilan respublikamizning qator gazeta va jurnallarida faol ishtirok etib 
kelgan. Uning har bir maqola va monografiyalarida o‘zbek teatr sohasidagi bir qator yangiliklar bilan 
tanishasiz. Albatta, bu ham olimning katta yutug‘idir. Teatr san’ati sohasida hali hech kim bu darajaga 
yetmagan. Chunki, bunday muvaffaqiyat zamirida uzoq va mashaqqatli mehnat yotadi. 
San’atshunoslik fanining rivojlanishi uchun M.Rahmonov uzoq va mashaqqatli yo‘llarni bosib o‘tdi. 
Bu yo‘llarning har bir qadami Mamajon Rahmonovdan kuch va irodani talab etardi. Bu nafaqat san’at 
yo‘nalishida tahsil olayotgan talabalarni, balki uning hayoti va ilmiy faoliyati bilan biroz tanish 
bo‘lgan kishilarni ham hayratga soladi, desak mubolag‘a bo‘lmaydi. 

Olimning “O‘zbekiston madaniyati” gazetasining 1966-yil 23-iyul sonida bosilgan “G‘ulom 
Zafariy dramaturgiyasi va uning sahna tarixi” maqolasida dramaturgning ijodiy hayoti, she’riyat, 
drama, musiqa va teatrdagi faoliyati, shuningdek, G‘ulom Zafariyning o‘zbek teatri tarixidagi o‘rni 
va u yozgan pyesalar tarixi haqida ma’lumotlar berilgan.  

“XX asrning 20-yillaridagi o‘zbek teatri tarixini G‘ulom Zafariysiz tasavvur etib bo‘lmaydi. 
Chunki u o‘sha yillarning ko‘zga ko‘ringan teatr arboblaridan biri sifatida ko‘pchilik tomonidan 
hurmatga sazovor edi. Shu bilan birga, u o‘zbek teatri tarixida nafaqat dramaturg, balki Hamza 
Hakimzoda Niyoziydan keyin o‘zbek musiqali teatrining asoschilaridan biri sifatida ham qolganligi 
alohida e’tirof etiladi. Uning ijodini o‘rganish o‘sha davrdagi eng murakkab va mas’uliyatli 
masalalardan biri edi. Chunki shoir yashab ijod etgan davr og‘ir davr, sinfiy guruhlar taranglashgan 
davr edi”[4, 48-49 B]. 

Zafariyning dramaturgiya olami juda go‘zal va nafis edi. U eski dunyoning dahshatli hayotini 
yomon ko‘rardi. Biroq ana shu keskin qarama-qarshiliklarga qaramay, uning dramaturgiyasi ajralib 
tura boshladi va u mavzu jihatidan takrorlanmas dramalar, kichik hajmli musiqali sahna asarlari 
yozdi. 1916–1920-yillarda dramaturg ijodi ayniqsa ravnaq topdi. Bu yillarda u “Baxtsiz talaba”, 
“Halima”, “Bahor”, “Binafsha rang”, “Turg‘unoy”, “Tilak”, “Ona qabri ustida” kabi katta-kichik 
musiqiy asarlar yaratdi. 1920-yilda yaratilgan “Halima” musiqali dramasi katta muvaffaqiyat 
qozondi. Bu dramada eskidan ozod bo‘lish, yangi hayotga kirish kabi masalalar ko‘rsatiladi [5].  

Maqolada shu dramadan parcha ham keltirilgan. Muallif Mamajon Rahmonov bir maqola 
hajmida shunday katta asar mazmunini ochib bera olgan.  Mamajon Rahmonov o‘zbek teatr san’ati 
va adabiyotini rivojlantirishda G‘ulom Zafariyning hayoti va ijodiy merosini chuqurroq o‘rganish 
zarurligini e’tirof etgan. 

Mamajon Rahmonovning ijodining navbatdagi namunasi 1976-yilda O‘zbek Sovet 
Ensiklopediyasining VII jildida chop etilgan “Moskva o‘zbek drama studiyasi” maqolasidir. 
Maqolada ushbu studiya haqida to‘liq ma’lumot berilgan. 

“Moskva o‘zbek teatr studiyasi” o‘zbek professional aktyorlari va rejissorlarini 
tayyorlaydigan maktab edi. O‘zbekiston hukumatining qarori bilan 1924-yilda Moskvada tashkil 
etilgan. 1924–1927-yillarda va 1927–1930-yillarda ikki marta kadrlar tayyorlagan. Mannon Uyg‘ur, 
Y. Bobojonov, M. Muhamedov, Abror Hidoyatov, Sora Eshonto‘rayeva, T. Sultonova, N. 
Nazrullayev, Sh. Dayumov, S. Tabibullayev, Xodjishdosh Islomov, X. Latipov, Erkasori Karim va 

boshqalar. Ularga V. Kanel, L. Sverdlin, R. Simonov, I. Tolchanov, O. Basov kabi buyuk rus 
san’atkorlari sahna san’atidan saboq berganlar. O‘tish davrida o‘zbek aktyorlari birinchi studiyada 
“Exo”, “Revizor”, “Hasis”, “Soqchining uyqusi” va ikkinchi studiyada “Qon va suv”, “Majburiy 
tabib”, “Skapenning nayranglari” kabi spektakllarni namoyish etishdi.  

Maqolada keltirilgan ma’lumotlar o‘zbek teatr san’ati Moskva teatr to‘g‘risida ma’lumot 
beradi. “Moskva o‘zbek drama studiyasi” tashkil etilganidan ko‘p o‘tmay, 1935-yilda Muhiddin 
Qoryoqubov tashabbusi va O‘zbekiston hukumatining qarori bilan Moskva konservatoriyasi qoshida 
“Moskva opera studiyasi” tashkil etildi. Bu studiya o‘zbek operasi uchun vokalchilar, dirijyorlar, 
kompozitorlar va baletmeysterlar tayyorlaydigan maktab edi. 

1935–1937-yillarda Muhiddin Qoriyoqubov, Halima Nosirova, Muxtor Ashrafiy, Mutal 
Burdonov, S. Yudakov, B. Mirzayev, Karim Zokirovlar ta’lim oldilar. 1939-yilda bu studiya ikkinchi 
marta tashkil etildi. Bu davrda N. Doshimov, S. Xo‘jayeva, E. Jamilova kabi yoshlar ta’lim oldi. 

Urush yillarida studiya o‘z faoliyatini vaqtincha to‘xtatdi. 1947-yilda qayta ochilgan. Shu yili 
keyingi guruh vakillari S.Dobulova, Sh.Rahimova, S.Yarashev, A.Azizov va boshqalar tahsil olishdi. 
Studiya 1951-yilgacha o‘z faoliyatini davom ettirdi. “Ma’lumki, ushbu studiya tashkil etilgandan 
so‘ng, unga rahbarlik qilgan M. Rahmonov keyinchalik ushbu bo‘limga rahbar etib tayinlangan. 
Uning tashabbusi bilan studiya yanada yuqori natijalarga erishdi” [6, 48-49 B].  

Xulosa. Yuqorida tilga olingan kitoblar, maqolalar va monografiyalar haqida shunday xulosa 
qilish mumkinki, bu noyob qo‘lyozmalar hozirgacha o’z qiymatini yo’qotmasdan kelmoqda.  

Mamajon Rahmonovni o‘zbek teatr san’ati taraqqiyotidagi o‘rni beqiyosdir. O‘zbek teatr 
san’ati  tarixi rivojida har ikki studiyani tashkil etish va rivojlantirishda Mamajon Rahmonovning 
tashabbusi katta. Bu ustaxonalar o‘zbek san’atining barcha sohalaridagi islohotlari natijasida bugungi 
kunda rivojlanib borayotgan o‘zbek milliy san’atimiz yutuqlarining asosidir.  

Mamajon Rahmonov tomonidan nashr qilingan kitob, monografiya va maqolalarda teatr 
san’ati tarixi chuqur yoritilgan. Xususan, Hamza teatri o‘zbek madaniyatining markaziga aylanib, 
o‘zbek adabiyoti va san’atining eng yaxshi an’analarini rus teatri tajribasi bilan uyg‘unlashganligi 
to‘g‘risida malumot beradi. Hozirgi kunda bu an’ana davom etmoqda. Barchamizga ma’lumki, 
bugungi kunda ushbu teatr nomi “O‘zbek milliy drama teatri” maqomiga o‘zgartirildi.  

Mamajon Rahmonovning ilmiy ma’naviy me’ros hamda maqolalarini ko‘rib chiqib, qolaversa 
boshqa tahlil qilingan ilmiy manbalar orqali hozirgi o‘zbek teatr san’ati tarixining sirlarga naqadar 
boy ekanligining guvohi bo‘ldik.  

